
Političko djelovanje Šerifa Arnautovića, uprkos njegovoj značajnoj ulozi u 

društvenim i političkim procesima Bosne i Hercegovine krajem 19. i početkom 20. 

stoljeća, dugo nije bilo predmet cjelovite naučne obrade. Ovaj historiografski 

nedostatak posebno je izražen u proučavanju političkih biografija pojedinaca koji 

su učestvovali u procesu nacionalnog i političkog artikuliranja 

bosanskohercegovačkih muslimana (Bošnjaka) tokom austrougarske uprave. 

U tom kontekstu posebno mjesto zauzima knjiga Mehmeda Hodžića MA Od 

Mostara do Beograda: Politička i društvena djelatnost Šerifa Arnautovića, 

objavljena krajem 2025. godine u izdanju Instituta za historiju Univerziteta u 

Sarajevu. Koncipirana kao politička biografija, knjiga Arnautovićevu djelatnost 

sagledava u širem historijskom kontekstu, povezujući njegovu ličnost s političkim, 

društvenim i nacionalnim procesima epohe. 

Knjiga je strukturirana tako da obuhvata ključne faze Arnautovićevog javnog 

djelovanja. Počevši od njegovih ranih aktivnosti u Mostaru, autor prati njegovo 

uključivanje u Pokret za vjersku i vakufsko-mearifsku autonomiju, djelovanje u 

Muslimanskoj narodnoj organizaciji, kao i mandat direktora Vakufsko-mearifske 

uprave. Posebna pažnja posvećena je njegovom političkom angažmanu nakon 

aneksije Bosne i Hercegovine, radu u Bosanskohercegovačkom saboru te 

političkom djelovanju u Kraljevini Srba, Hrvata i Slovenaca i Kraljevini 

Jugoslaviji. Arnautovićeva kasnija aktivnost kao direktora Vakufske direkcije i 

senatora također je prikazana u kontekstu tadašnjih političkih prilika. 

Hodžić se oslanja na bogatu arhivsku i publicističku građu, službene dokumente, 

novinske izvore i relevantnu literaturu. Kritičkim i komparativnim pristupom 

ukazuje na kontroverze njegovog djelovanja. Monografija stoga nadilazi okvir 

pojedinačne biografije i predstavlja vrijedan doprinos razumijevanju političke i 

društvene historije Bosne i Hercegovine, afirmirajući biografski pristup kao 

značajan metodološki okvir u proučavanju političkih procesa. 

 


